
Uvod i definicija silovanja 
Silovanje je svako prisiljavanje na spolni odnos ili s njim izjednačenu spolnu radnju, upotrebom sile ili 
samo prijetnje. Žrtve silovanja najčešće su žene, ali to mogu biti i muškarci, homoseksualci i 
heteroseksualci, te djeca. Posljedice silovanja su mnogostruke, manifestuju se na cjelokupno zdravlje 
žrtve. Silovanje je kazneno djelo oko kojeg su ispletene mreže mitova i zabluda. Najveći broj napada 
ostaje neprijavljen vlastima zbog, kako ćemo vidjeti brojnih razloga. Položaj osobe koja je pretrpila 
silovanje je dodatno otežan zbog, nazovimo ga, općedruštvene predstave o silovanju, te postojanje 
termina poput «okrivljavanje žrtve». Modeli teorija silovanja, poput biološkog, psihološkog modela nastoje 
prodrijeti u srž fenomena silovanja, motivacije napadača, cilja silovanja, ali kompleksnost tog djela i 
njegovo prisustvo u svakodnevnom životu ljudi širom svijeta su svjedoci serioznosti i težine istog. Većina 
silovatelja ne pokazuje znake psihopatologije, žrtve nerijetko poznaju napadača, a sami napadi su često 
dobro isplanirani. 
Etiologija i priroda silovanja 
Nemoguće je iznijeti niz osnovnih uzroka silovanja, kao što se ne može odrediti prototip silovatelja. 
Postoje izvjesne zajedničke osobine, ali biografski detalji su različiti. Neki napadači siluju samo pod 
određenim okolnostima, neki su nasilni, neka silovanja uključuju jednog počinitelja, dok druga uključuju 
više napadača. Međutim, moguće je generalizirati dvije stvari na sve silovatelje. Prvo, napadači imaju jaku 
želju da potvrde svoju snagu putem prinude, i drugo, na žene ne gledaju kao na ljude. 
Značaj porodice i subkulturalnih faktora po pitanju silovanja je neopisivo veliki. Ako uzmemo Bandurinu 
teoriju socijalnog učenja, uvidjećemo da nasilno ponašanje odraslih daje model djeci sa kojim se ona 
povezuju. Ovo je izuzetno važno kod kasnijeg odnosa muškarca sa ženom, jer dječaci često svjedoče 
nasilju usmjerenom na njihovu mamu. Odgovor majki na nasilje u porodici često je pasivan, prihvatajući. 
Svjedočenje roditeljskim konfliktima i uloge spola u međuljudskim odnosima, pomaže da se ovakav model 
odnosa reprokujuje u odrasloj dobi čovjeka. 

